
  ЎЗБЕКИСТОН РЕСПУБЛИКАСИ НОМИДАН

Ҳ У К М
2020 йил февраль ойининг 17 куни жиноят ишлари бўйича                   Музработ туман суди, Музработ тумани “Янги ҳаёт” маҳалла фуқаролар йиғини биносида очиқ сайёр суд мажлисида

Раислик қилувчи судья Т.Абдираимовнинг раислигида, 

Д.Шерановнинг котиблигида, тарафлардан давлат айбловчиси   Музработ туман прокурори ўринбосари Т.Каракулов, судланувчи                  Хусанов Алибек Тошпўлатович ва унинг ҳимоячиси “KUCH ADOATDA” адвокатлик бюроси адвокати З.Осонова, жабрланувчи Х.Турдимуродовнинг иштирокида Хусанов Алибек Тошпўлатовичга оид      1-1909-2001/14-сонли жиноят ишини кўриб чиқди.

Иш ҳужжатларига кўра:

Хусанов Алибек Тошпўлатович (Xusanov Alibek Toshpo`latovich), 1987 йил 19 февраль куни Музработ туманида туғилган, миллати ўзбек, Ўзбекистон Республикаси фуқароси, маълумоти ўрта махсус, оилали, 3 нафар фарзанди бор, муқаддам судланмаган, вақтинча ишсиз                 Музработ тумани “Янгиҳаёт” маҳалласида яшайди, иш бўйича «Муносиб хулқ-атворда бўлиш ҳақидаги тилхат» эҳтиёт чораси қўлланилган, айблов далолатномаси нусхасини 2020 йил                       20 январь куни олган.
Ўзбекистон Республикаси ЖК 109-моддаси 2-қисми билан айбланиб судга берилган.

Суд судланувчи, жабрланувчи ва гувоҳнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И:

Судланувчи Хусанов Алибек Тошпўлатович спиртли ичимлик иъстемол қилгани ҳолда илгаридан таниши бўлган Пўлатова Сохибани  Музработ туман “Шаффоф” маҳалласида жойлашган кўп қаватли                  уйларга кўчиб келганлигини билиб у билан ўзаро гаплашиш мақсадида 2019 йил 21 декабрь куни соат 23:00 ларда Музработ туман                    “Шаффоф” маҳалласида яшовчи ўзига нотаниш бўлган                     Турдимуротов Хайруллани уйини эшигини таққилатгандан сўнг, Х.Турдимуротов чиқиб келиб уни турмуш ўртоғи Пўлатова Сохибани олдига ишқий муносабатда бўлиш мақсадида келган деб ўйлаб А.Хусановни телефонини олиб кириш чиқиш қўнғироқларини текширмоқчи бўлганида, у билан ўзаро оғзаки тортишиб жанжаллашиб қолишиб жанжал вақтида А.Хусанов қўлининг мушти билан Х.Турдимуротовни юз соҳасига бир маротоба уриб натижада                  унга соғлигининг бузилишига сабабчи бўлган енгил тан жарохати етказган.
Музработ тумани суд тиббий экспертизаси пунктининг                        30.12.2019 йилдаги № 472-сонли хулосасига кўра Турдимуротов Хайрулла Жума ўғлини баданида яъни бурун суягининг ёпиқ синиши, чап кўз қовоғи қонаталаши, бош мия чайқалиши каби тан жарохатлари унинг соғлигининг олти кундан юқори 21 кундан кам муддатга бузилишига олиб келиш мезони асосида оғирлик даражаси бўйича «соғлигининг бузилишига сабабчи бўлган енгил тан жароҳати» деб баҳоланиши аниқланган.

Судланувчи Хусанов Алибек Тошпўлатович суд мажлисида айбига иқрор бўлиб илгаридан таниши бўлган Пўлатова Сохиба билан                           бир-бирларини яхши кўришганлигинини, С.Пўлатовани Музработ туман “Шаффоф” маҳалласида жойлашган кўп қаватли уйларга кўчиб келганлигини билмаслигини, 2019 йил 21 декабрь туман марказида жойлашган “Фаррух” туйхонасида синифдоши Сафаров Мирсаид уйланганлиги сабабли, унинг тўйида дўстлари билан спиртли ичимлик истемол қилиб, тўйхонадан соат 21:00 ларда чиқиб дўстлари билан                  катта кўчада ўзаро гаплашиб турган вақтида, туманинг “Шаффоф” маҳалласида жойлашган кўп қаватли уйда яшовчи дўсти Мадатов Равшан унга телефон қилиб, овга борамиз деганлиги, сўнг унинг таклифига рози бўлиб соат 23:00 ларда Р.Мадатовнинг яшаш уйига борганлиги, спиртли ичимлик истемол қилганлиги ва маст холда бўлганлиги сабабли адашиб кўп қаватли уйларнинг бошқа йўлакка (падъезд) кириб иккинчи қаватига чиқиб бир хонадонинг эшигини тақиллатганлиги, эшикни унга илгаридан таниш бўлмаган бегона бир киши очганлиги, унга адашганлигини тушунтирмоқчи бўлганида, Турдимуродов Хайрулла уни ёқасидан ушлаб уйининг ичкарисига тортганлиги, унга сен адашмадинг деб қўлида                бўлган “САМСУНГ С4” номли телефон апаратини олиб қўйиб яшаш уйининг ичкарисига олиб кирганлиги, унга хотиним билан юрасан деб шубха қила бошлаганлиги, унга узр адашиб яшаш уйинингизнинг  эшигини тақиллатиб юборибман деб тушунтирганлиги, у тушунишни хохламаганлиги, ундан телефонини беришликни сўраганлиги, Х.Турдимуродов уни телефонини бермаганлиги сабабли уни юзига                        бир мушт урганлиги, Х.Турдимуродов йиқлиб тушганлиги, уни қўлидан телефонини олиб пастга тушиб дўсти Р.Мадатовга телефон қилиб уйингдан пастга тушгин деб уни чақирганлиги, Р.Мадатов уйидан                   чиқиб келиб уни ўзининг яшаш уйига олиб кириб кетганлиги, бошқа                  хеч қандай уриш ва жанжал бўлмаганлиги, ҳозирда қилган ишидан                       чин кўнгилдан пушаймонлигини инобатга олиб суддан адолатли қарор чиқаришликни сўради.

Жабрланувчи Турдимуротов Хайрулла Жума ўғли суд мажлисида,             турмуш ўртоғи Пўлатова Сохиба билан 2019 йил ноябрь ойидан бошлаб туманнинг “Шаффоф” маҳалласида жойлашган кўп қаватли уйларда вақтинчалик ижарага туриб яшаб келаётганлиги, 2019 йил 21 декабрь                  куни соат 23:00 ларда вақтинчалик ижарага олган кўп қаватли уйида оиласи билан дам олиб ўтирган вақтида, яшаш уйининг эшигини кимдир қаттиқ уриб-тепиб тақиллатиб бошлаганлиги, турмуш ўртоғига эшикни               оч деб айтганлиги, лекин ўтирган жойидан туриб турмуш ўртоғи С.Пўлатова олдин бориб эшикни очганлиги, ташқарида унга нотаниш бўлган кейинчалик билишича Хусанов Алибек маст холда эшигининг олдида турганлигини кўрганлиги, эшикни очиши билан эшикни ўзига тортиб яшаш уйига кириб келганлиги, унга ва турмуш ўртоғига сенлар                     бу уйда нима қилаябсанлар деб дўқ-пўписа қилиб унга бу кўп қаватли уйларнинг домкомиман сенлар кимсан деб сўраганлиги, уни гапини эшитмасдан А.Хусанов уни қўпол сўзлар билан хақорат қилиб ўнг қўли билан юзига бир мушт урганлиги, оғриқдан энкайиб қолганидан сўнг                 хам Алибек унинг кўкрагига ва танасининг турли жойларига бир неча маротаба уриб тан жарохати етказганлиги, А.Хусанов кейин қочиб кетганлиги, бироздан сўнг ички ишлар ходимига хабар берганлиги, А.Хусанов унинг уйига турмуш ўртоғи С.Пўлатова билан илгаридан                 ўзаро яқин муносабатда бўлиб келганлиги сабабли маст ҳолда уларни                   кўп қаватли уйларга кўчиб келганини билиб у билан ўзаро гаплашиши мақсадида келганлиги сабаби у турмуш ўртоғи С.Пулатова билан ўрталарида бўлиб ўтган ўзаро суҳбатларини ёзиб олганлиги бу суҳбатларида С.Пулатова ҳақиқатан ҳам турмушга чиқмасдан олдин А.Хусанов билан ўрталарида бир-бирлари билан яқин муносабатда бўлганлигини, уйдагилари А.Хусановга турмушга чиқишига рози бўлмаганлигини баён қилганлигини, гарчанд судланувчи А.Хусанов кечирим сўраган бўлсада, ҳозирги кунга келиб А.Хусанов сабабли оиласи ажрим ёқасига келиб қолганлиги, икки нафар фарзандларини қийналишига сабаб бўлганлиги учун ҳам судланувчи А.Хусановга нисбатан қонуний чора кўришни сўраб кўрсатув берди.

Гувоҳ Пўлатова Соҳиба Қурбоновна суд мажлисида 2019 йил ноябрь ойидан бошлаб Музработ туман “Шаффоф” маҳалласида жойлашган                   кўп қаватли уйларда турмуш ўртоғи Х.Турдимуротов билан ижарада яшашб келаётганлиги, 2019 йил 21 декабрь куни соат 23-00 лар чамасида уйида турмуш ўртоғи билан ижарадаги уйда дам олишаётганида эшикни кимдир таққилатганлиги, турмуш ўртоғи Х.Турдимуротов билан бирга бориб эшикни очишганлиги, эшик олдида унга илгаридан таниш бўлган А.Хусанов маст ҳолда турганлиги, сўнг А.Хусанов эшикни тортиб очиб яшаш уйига кириб келганлиги, сенлар бу уйда нима қилаябсанлар деб                   дўқ-пўписа қилиб мен бу кўп қаватли уйларнинг домкомиман сенлар кимсан деб сўраганлиги, турмуш ўртоғи Х.Турдимуротов сўнг А.Хусановни уяли телефонини олиб қўйганлиги, А.Хусанов адашиб                 кириб қолганлигини айтганлиги, кейин қўрқанидан болалари ётган хонага кириб кетганлиги, ташқарида турмуш ўртоғи Х.Турдимуротов ва А.Хусановларнинг тортишиб жанжаллашаётганлигини эшитиб уларни олдига чиққанлиги, Б.Хусановга бу ердан кетинг деб бақиргандан                    сўнг А.Хусанов чиқиб кетганлиги, турмуш ўртоғи Х.Турдимуродовнинг бурнидан қон келаётганлигини кўрганлиги, шундан сўнг турмуш ўртоғи ички ишлар идоралари ходимларини телефон қилиб чақирганлиги, А.Хусанов турмушга чиқмасидан олдин унга уйланиш нияти бўлганида уни яқинлари А.Хусановга турмушга чиқишига розилик бермаганлигини, А.Хусанов билан ишқий муносабатларда гаплашмаганлигини, оилали бўлиб икки нафар фарзандлари борлигини баён қилиб кўрсатув берди.

Гувоҳ Мадатов Равшан Мужасатович суд мажлисида 2008 йилдан буён овчилик қилиб келишлиги, Музработ туман “Шаффоф” маҳалласида жойлашган кўп қаватли уйларнинг иккинчи қаватида яшаб келишлиги, Хусанов Алибек билан овга бирга чиқиб туришлиги, 2019 йил 21 декабрь куни соат 23-00 лар чамасида Хусанов Алибек унга телефон қилиб уйига келаётганлигини айтганлиги, унга уйини жойлашган манзилини тушунтирганлиги, бироз вақтдан сўнг Хусанов Алибек унинг уйига келиб адашиб бошқа уйга кириб жанжаллашиб қолганлигини айтганлиги, А.Хусанов қўшни йўлакда яшовчи Х.Турдимуротовнинг уйига адашиб кириб жанжаллашганлигини билганлиги, А.Хусанов уни олдига келган вақтида спиртли ичимлик иъстемол қилган ҳолатда эканлигини, у айнан А.Хусанов билан Х.Турдимуротов ўрталарида бўлиб ўтган жанжални кўрмаганлигини, сўнг у А.Хусановни уйига жўнатиб юборганлиги, ўша куни овга чиқишмаганлиги хақида кўрсатув берди. 

Суд, судланувчи Хусанов Алибек Тошпўлатовичнинг содир қилган жинояти судланувчи А.Хусанов, жабрланувчи Х.Турдимуродов, гувоҳ С.Пўлатова ва Р.Мадатовларнинг суд мажлисидаги кўрсатувларидан ташқари, иш материалларида тўпланган объектив далиллар мажмуи, яъни воқеа жойни кўздан кечириш баённомаси, схемаси ва унга илова қилинган фотосурат (и.в.7-11), экспертиза хулосаси (и.в.24-26) ҳамда ишда тўпланган бошқа объектив далиллар билан ҳам тўлиқ тасдиқланади.

Суд судланувчи Хусанов Алибек Тошпўлатовичнинг жиноий ҳаракатларини юридик квалификация қилиш масаласини муҳокама қилиб, дастлабки тергов органи томонидан унинг жиноий ҳаракатлари Ўзбекистон Республикаси ЖК 109-моддаси 2-қисми билан тўғри квалификация қилинган деб ҳисоблайди.

Чунки Хусанов Алибек Тошпўлатович спиртли ичимлик иъстемол қилгани ҳолда илгаридан таниши бўлган Пўлатова Сохибани                     Музработ туман “Шаффоф” маҳалласида жойлашган кўп қаватли уйларга кўчиб келганлигини билиб у билан ўзаро гаплашиш мақсадида 2019 йил                         21 декабрь куни соат 23:00 ларда Музработ туман “Шаффоф” маҳалласида яшовчи ўзига нотаниш бўлган Турдимуротов Хайруллани уйини эшигини таққилатгандан сўнг, Х.Турдимуротов чиқиб келиб уни турмуш ўртоғи Пўлатова Сохибани олдига ишқий муносабатда бўлиш мақсадида келган деб ўйлаб А.Хусановни телефонини олиб кириш чиқиш қўнғироқларини текширмоқчи бўлганида, у билан ўзаро оғзаки тортишиб жанжаллашиб қолишиб жанжал вақтида А.Хусанов қўлининг мушти билан Х.Турдимуротовни юз соҳасига бир маротоба уриб натижада                  унга соғлигининг бузилишига сабабчи бўлган енгил тан жарохати етказган.
Ўзбекистон Республикаси Олий суди Пленумининг 2007 йил                   27 июндаги “Баданга қасддан шикаст етказишга оид ишлар бўйича суд амалиёти тўғрисидаги қарорининг 1-бандида;
Судларга тушунтирилсинки, баданга шикаст етказиш деганда, инсон органлари ёки организми тўқималари анатомик тўкислиги ёки улар физиологик функциясининг ташқи таъсир оқибатида бузилиши тушунилмоғи лозим.

Баданга етказилган шикастнинг хусусияти ва оғирлик даражасини аниқлаш, одатда, тиббиёт органлари ваколатига тааллуқли бўлиб, Ўзбекистон Республикаси соғлиқни сақлаш вазирининг 1992 йил                     21 октябрдаги буйруғи билан тасдиқланган, баданга етказилган шикаст оғирлигини суд-тиббий йўсинда белгилаш қоидаларига мувофиқ ўтказилади.

Шу сабабли, баданга шикаст етказилган ҳар бир ҳолда                         ЖПК 173-моддаси биринчи қисмининг 1-банди талабига кўра суд-тиббиёт экспертизаси тайинланиши ва ўтказилиши шарт бўлиб, унинг хулосаси     суд томонидан қайд этилган Қоидалар ва ишнинг бошқа материаллари асосида (ЖПК 187-моддаси) баҳоланиши лозим.

2. Судларнинг эътибори шунга қаратилсинки, баданга шикаст етказишга оид ишлар бўйича қилмишни тўғри квалификация қилиш учун айб шакли, баданга шикаст етказиш мотиви, мақсади ва усули, айбдорнинг қилмиши билан келиб чиққан оқибат ўртасида сабабий боғланиш мавжудлиги, шунингдек ишнинг тўғри ҳал этилиши ва айбдорга адолатли жазо белгиланиши учун аҳамиятли бўлган бошқа ҳолатлар батафсил аниқланиши лозим.

3. Жиноят кодекси 104-110-моддалари бўйича жавобгарлик айбдорда мазкур моддалар диспозициясида кўрсатилган шикастни бошқа бир одамга ҳуқуққа хилоф равишда етказишга нисбатан қасд (тўғри ёки эгри) мавжуд бўлгандагина келиб чиқади.

Агар айбдор ўз ҳаракати ёки ҳаракатсизлигининг ижтимоий хавфли эканлигини англаса, жабрланувчи баданига муайян даражада шикаст етказиши мумкинлигига кўзи етса ва шуни хоҳласа ёинки хоҳламасада, бунга онгли равишда йўл қўйса ёки ўз қилмишидан келиб чиқадиган оқибатларга бефарқ қараса, барча қилмиш аслида келиб чиққан оқибатлар бўйича квалификация қилинади деб раҳбарий кўрсатмалар белгиланган.
Суд, Хусанов Алибек Тошпўлатовичга нисбатан жазо тури ва миқдорини тайинлашда муқаддам судланмаганини, у содир этган жиноят               Ўзбекистон Республикаси ЖК 15-моддасига асосан ижтимоий хавфи катта бўлмаган жиноятлар туркумига киришини инобатга олиб ҳамда Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги  № 1-сонли Қарорининг 1-бандида “Судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилсин” деб кўрсатилган раҳбарий кўрсатмаларидан келиб чиқиб, унинг содир этган жинояти ижтимоий хавфи катта бўлмаган жиноятлар туркумига киришлиги, айбига иқрорлиги, қилмишидан чин кўнгилдан пушаймонлиги, жабрланувчидан кечирим сўраганлиги билан биргаликда жабрланувчини қонуний чора кўриш ҳақидаги талабини инобатга олиб, унга нисбатан модда санкциясида назарда тутилган ахлоқ тузатиш жазоси тайинлашликни;

Судланувчи А.Хусановдан жабрланувчи Х.Турдимуротовнинг даволаниш учун кетган ҳаражатлари учун 1.548.880 сўм ундиришликни; 

Жабрланувчи Х.Турдимуродов томонидан судга тақдим этилган  турмуш ўртоғи С.Пулатова билан ўрталарида бўлиб ўтган суҳбат баён                   акс эттирилган бир дона DVD дискни ашёвий далил деб эътироф этиб, жиноят иши билан биргаликда сақлашликни;

Суд манфаатдор томонларга етказилган моддий ва маънавий зарарни ундириш масаласида асослантирилган ҳужжатларни тақдим этган ҳолда фуқаролик иши юритиш тартибида фуқаролик судларига мурожаат қилиш ҳуқуқлари борлигини тушунтиришликни лозим топади.

Юқоридагиларга кўра, Ўзбекистон Республикаси ЖПК 454-457, 460, 463, 465-468, 471-473-моддаларига асосланиб, суд

Ҳ У К М     Қ И Л А Д И:

Хусанов Алибек Тошпўлатович (Xusanov Alibek Toshpo`latovich) Ўзбекистон Республикаси ЖК 109-моддаси 2-қисмида назарда тутилган жиноятни содир этганликда айбли деб топилсин.

Хусанов Алибек Тошпўлатовичга Ўзбекистон Республикаси                         ЖК 109-моддаси 2-қисми билан ойлик иш ҳақининг йигирма фоизини давлат даромадига ушлаб қолган холда 2 (икки) йил муддатга ахлоқ тузатиш ишлари жазоси тайинлансин.

Жазони ўташ муддати корхона, муассаса, ташкилотда иш бошланган кундан бошлаб ҳисоблансин.

Жазони ижро этилишини назорат қилиш Музработ туман ИИБ зиммасига юклатилсин.

Хусанов Алибек Тошпўлатовичга нисбатан қўлланилган муносиб      хулқ-атворда бўлиш ҳақидаги тилхат эҳтиёт чораси ҳукм қонуний кучга кирганидан сўнг бекор қилинсин.

Судланувчи Хусанов Алибек Тошпўлатовичдан жабрланувчи Турдимуродов Хайрулла Жума ўғли фойдасига 1.548.880                                        (бир миллион беш юз қирқ саккиз минг саккиз юз саксон) сўм моддий зарар ундирилсин.

Жабрланувчи Х.Турдимуродов томонидан судга тақдим этилган  турмуш ўртоғи С.Пулатова билан ўрталарида бўлиб ўтган суҳбат баёни                   акс эттирилган бир дона DVD диск ашёвий далил деб эътироф этилиб, жиноят иши билан биргаликда сақлансин.

Манфаатдор томонларга етказилган моддий ва маънавий зарарни ундириш масаласида асослантирилган ҳужжатларни тақдим этган ҳолда фуқаролик иши юритиш тартибида фуқаролик судларига мурожаат қилиш ҳуқуқлари борлиги тушунтирилсин.

Ҳукмдан норози томонлар ҳукм эълон қилинган кундан бошлаб, судланувчи ва жабрланувчи эса ҳукм нусхасини олган кундан бошлаб ўн сутка ичида жиноят ишлари бўйича Сурхондарё вилоят судига апелляция тартибда шикоят, прокурор протест билдиришга, ҳукм қонуний кучга киргандан кейин кассация тартибида шикоят ёки кассация протести билдиришга ҳақлидир.

Раислик қилувчи судья


                      Т.Абдираимов 

Раислик қилувчи судья

   (имзо)
            Т.Абдираимов 

Ҳукм аслига тўғри судья

